
        
            
                
            
        

    
	Б. ЖАМД

	 ЦАГААН САРЫН ШӨНӨ

	“УЛСЫН ХЭВЛЭЛИЙН ХЭРЭГ ЭРХЛЭХ ГАЗАР” Улаанбаатар хотноо 1965 онд эрхлэн хэвлүүлсэн “Б. Жамд : ТЭРГЭЛ САРАН (Өгүүллэг, найруулал)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	
ЦАГААН САРЫН ШӨНӨ

	Нар шингэх үеэр Жавзмаа сүүлчийн хот айлын гаднаас мордов. Өмнө нь торойх ч юмгүй цагаан тал мэлтийж, жаварт салхи жолоо цулбуур барьсан хурууных нь үзүүрийг чим чим хийлгэнэ.

	«Өнөөдөр овоо ажил амжууллаа. Намын үүрийн нарийн бичгийн даргын даалгасны дагуу шинэ бууцанд буусан оторчдын ажил байдал хэр байгааг үзэж яриа таниулга ч хийлээ. Хань бүлтэй болохоор албан ажил урагштай юм. Моонон байхгүй бол би гэрийнхээ ажлыг орхиод яаж ухуулга хийх билээ» гэж Жавзмааг бодож явтал тэнгэр харанхуйлан, салхины хүч ихсэж урдах зам ч бүдгэрэв. «Цасан шуурга тавивал гэрээсээ төөрч мэднэ» гэж ухуулагч бүсгүй бодоод давирахад хөлдсөн гөлөм тар түр хийн дуугарч, морь нь шогшив. Бүсгүй мориндоо ташуур өглөө. Бүрэлзэхийн төдий ч бараагүй «Шинэ нутагт төөрчих вий дээ. Энэ чинь зүг нь мөн л байгаа даа» гэж санаад мориныхоо амыг татасхийв. Чимээ чагнавал хөр цасны дээд тал хийсэж сүржигнэхээс өөр юу ч үл сонсогдоно. Бүсгүй газрын баримжаа харах гэхэд таамаг болох юмгүй. Хот айлаас гараад хэрхэн явснаа дүрслэн бодтол яриагүй л зам нь мөн шиг санагдсанд салхи сөрөөд л хатирууллаа. Мал бэлчсэн чийр ч алга. «Зэлүүд газар орчих шиг боллоо, яадаг билээ. Буцдаг юм уу» гэснээ

	«Олон бодолт оргож чадахгүй гэгч болох болов уу» гэж бодоод бяцхан ухаа дээр гартал нохой хуцах сонсогдов. Гэрийнхээ гадаа ирээд Жавзмаа «Би ажиг муутай юм аа. Хаяанаасаа буцчих шахаж шүү» гэж бодон мориноос буув. Морио шонгоос уязнаад төлийн байр луу очтол хурга ишиг шуугин майлж тав алдсан янзтай угтав. Цасан шуурга улих мэт зэвүүн исгэрч ямар нэг аюул нөмрөх гэж байгаа юм шиг сэтгэл бүүдийлгэнэ. «Моонон төлийн байр дулаалчихна гэсэн байдаггүй. Яасан юм бол доо гэсэн шүү» бодоод Жавзмаа «Хурга ишиг осгочихоор шийдлээ» гэж амандаа үглэн, ийш тийш харвал нэгдлээс төлийн байр дулаал гэж өгсөн хөвөнтэй туурга ч үзэгдсэнгүй. Энэ чинь яачихдаг юм бэ гэж санаад бэдэртэл төлийн байрны нөмөр талд бөмбийсөн цагаан юм харагдав.

	Нэгдлийн хөвөнтэй туургыг хэд давхарлаж дулаахан пин бариад дотор нь хоёр тугал уячихсан байсанд «Моонон даан ч яав аа» гэж Жавзмаа бодоод туургыг хуу татан, төлийн байрны гадна талаас нөмөргөж эхлэв. Хөрзөн хорооны дотор хонь бас л бөөгнөрөх нь даарсан янзтай. Том мал ингэж даарч байхад төл яаж тэсэх вэ. Хатгалгаа тусчих нь гэж санаад төлийн байрыг яаран сандран дулаалж гарав. Гэтэл хоёр гэрээс хэн ч гарч ирсэнгүй. Яачихдаг улс вэ гэж бодтол тэгэхээс тэгэх гэсэн юм шиг туслах хоньчных гэрлээ унтраачихлаа.

	Шуурга улам ширүүсэж нүх цоорхойтой газар бүхнээр цас чихэж Жавзмаагийн үнэгэн малгай ч хүндрээд ирлээ. Тэр гэртээ гүйж орвол урдаас нь халуу дүүгээд зуухных нь бөөр час улаан харагдав. Моонон орон дээрээ хөнжлөө хөлдөө өшиглөчхөөд нүцгэн унтаж хэвтлээ. Жавзмаагийн зүрх айн цочирдсон юм шиг бүл бүл цохилж дуугарах гэтэл хоолой нь зангирав. Хэсэг зуур гайхан зогссоноо малгайныхаа цасыг үүдэнд гүвэхэд халуун зуухны халби бөөрөнд усан дусал дорхноо шажигнан хатна. Бүсгүй тогооныхоо тавиурыг авч харвал ёроолд нь аяга хүрэхгүй шөл байлаа. «Моонон хийсэн хоолоо хаана тавьсан юм бол!» гэж бодоод цагаан савны таг авсан чинь юу ч алга. За хоол ч яах вэ! Төлийнхөө байрыг дулаалъя гэж санамагц малгайгаа дахин өмсөөд Моононг сэрээ юу гэтэл тэр нь цааш эргээд хурхирч гарав. Бас мориныхоо эмээлийг авч өвс тавьж өгмөөр байдаг, 

	— Мооноон! гэж дуудвал хариу алга.

	— Хөөе Мооноон! гэхэд хүдэр бор залуу нойрмоглон

	— Юу гээ вэ

	— Төлийнхөө байрыг дулаалъя. Гадаа цасан шуурган тавиад тэнгэр аягүй байна.

	— Юугаараа дулаалах юм бэ?

	— Яагаа вэ нэгдлийн туургаар

	— Хоёр тугалаа яах юм бэ

	— Өнөө шөнөдөө гэрт ч болсон оруулахаас биш. Чи яасан зовдоггүй юм бэ. Нэгдлийн туургаар аминыхаа хоёр тугалыг бөөцийлчхөөд хэвтэж байх даа... Наана нь нэгдлийн өчнөөн төчнөөн хурга ишиг осгочих гэж байна шүү дээ гэж хэлэхдээ Жавзмаа амнаасаа юу гэсэн үг авиа гарч буйг мэдэхгүй байлаа. Гэтэл Моононгийн нойр сэргэж түүнийг эгдүүцэнгүй харан, 

	— Хэрэг тохиолдсон цагт наад хоёр тугал чинь л чухам чи бид хоёрт нэмэр болохоос биш нэгдлийн... гэтэл Жавзмаа, 

	— За яршиг чиний үгийг сонсох хүсэл алга гээд хаалга хүчтэй саван гарч одов.

	Моонон орон дээрээ хэд хөрвөөснөө «энэ чинь өнөөдөр юу болчих оо вэ, за байз! Содномынхоос хүн гардаггүй юм байх даа» гэж хүн ярих, хаалга дуугарахыг чагнах гэвэл цасан шуурга исгэрэхээс өөр ямар ч чимээ дуулдахгүй.

	Тэр орноос аажим өндийж, хамгийн зузаан дээлээ өмсөн, авдар уудалж шинэ үнэгэн лоовууз гарган хүзүүгээ хүртэл дарж гараад хоёр тугалаа зэрэг хөтлөн гэртээ оров. Тэр тугалаа уях гэж баахан цаг нөхцөөн эргэж гартал төлийн байр дулаалаад гүйцсэн бололтой хонины хорооны нөмөрт хээр морь ч өвс идэж байв. Харин Жавзмаа алга. Моонон хотоо эргэж яваа хүн шиг ийш тийш харлаа. Юу ч үзэгдэхгүй, цасан ширхэг нүүр нүдгүй балбана. Гэтэл хойхон талд нь хүн ханиах шиг болов. Моонон эргэж харан хэд алхтал Жавзмаа хороо түшээд уйлж байлаа.

	«Яачихдаг юм бол... » гэсэн шиг бодоод

	— Чи мод шургаагт цохиулав уу, гараа юманд хавчуулчхав уу! яав? гэтэл Жавзмаа дуугарсангүй хүүхэд шиг мэгших нь цаанаасаа л нэг гомдол нэхэх мэт санагджээ.

	Гэр бүл болоод төдийлөн удаагүй, үг сөрж ч үзээгүй хоёр энэ шөнө ийм байдалтай байсныг хэн мэдэх билээ.

